Gwaith yr Ysbryd Glân: cyfathrebu_2
Cyn iddo gael ei lenwi gan yr Ysbryd Glân roedd tafod Pedr o hyd yn brysur – roedd e’n siarad heb feddwl ac yn rhoi ei droed ynddi’n aml! Ar ôl iddo gael ei lenwi â’r Ysbryd Glân roedd yn siarad yn union fel roedd Duw eisiau iddo fo siarad. 
Un o brif broblemau’r eglwys heddiw ydy cyfathrebu – neu ei hanallu i gyfathrebu’n effeithiol. Yr Ysbryd Glân sy’n galluogi Gristnogion i gyfathrebu’n effeithiol gyda pobl sydd ddim eto’n credu. Pan mae person yn llawn o’r Ysbryd Glân, mae’r Ysbryd drwyddo yn gallu cyrraedd meddyliau a chalonnau pobl. Gan fod ein Duw ni yn Dduw byw, mae’n gallu dweud beth sydd ar ei feddwl, ac yn defnyddio ei bobl fel cyfrwng i wneud hynny.

Mae llawer o lyfrau wedi eu cyhoeddi am y broblem o ddiffyg cyfathrebu. Mae yna agendor cyfathrebu rhwng pobl o wahanol oedrannau, pobl o wahanol ddiwylliannau, o wahanol gefndiroedd, o wahanol ddosbarthiadau cymdeithasol, ieithoedd, cenhedloedd ayyb. Mae’n anodd i bobl ddeall ei gilydd. Ond yma, ar ddechrau llyfr yr Actau, doedd dim problem cyfathrebu. Roedd yr Ysbryd Glân yn siarad drwy eiriau Pedr a’r disgyblion eraill, ac roedd y bobl o’i gwmpas yn deall ac yn credu’r neges. Dim ond yr Ysbryd Glân all gyfathrebu’r efengyl yn effeithiol – ac efallai ein bod ni’n methu heddiw oherwydd nad ydyn ni wedi ildio ein tafodau i’w lywodraeth Ef. 
Tystiolaeth cynulleidfa Pedr oedd,

Maen nhw'n siarad ein hieithoedd ni, ac yn dweud am y pethau rhyfeddol mae Duw wedi eu gwneud!" (Actau 2:11)
Yna wrth i Pedr bregethu a chyhoeddi ffeithiau rhyfeddol am Iesu Grist roedd yr Ysbryd Glân yn gweithio ar feddyliau a chalonnau y gwrandawyr. Wrth glywed Pedr yn sôn bod Iesu’n Arglwydd a Meseia, roedd y bobl yn ymateb. Roedden nhw am wybod beth i’w wneud er mwyn gwneud pethau’n iawn. 

Dwedodd Pedr yn glir fod rhaid iddyn nhw edifarhau, sef troi oddi wrth eu ffyrdd drwg a throi at Dduw drwy gredu yn aberth Iesu ar y groes. Bedyddiwyd tua 3,000 o bobl y diwrnod hwnnw - roedd y pysgotwr wedi dal ei helfa gyntaf. 

Am fod pysgotwr gwan, diddysg wedi dod o dan lywodraeth yr Ysbryd Glân, gallodd Duw ddefnyddio’i wefusau i argyhoeddi miloedd o bobl fod y neges am Iesu Grist yn wir.

Pam nad ydyn ni’n gweld rhywbeth fel hyn yn digwydd yn ein gwlad ni heddiw? Mae’n digwydd mewn gwledydd eraill! Does dim ateb slic i’w gael. Ar adegau mae Duw yn dawel, am ei fod yn eistedd mewn barn ar genedl; mae’n atal ei Air oddi wrth bobl sydd wedi ei insyltio a’i ddiystyru. Pan mae’n well gan bobl dreulio oriau’n gwylio’r teledu, a bod mwy o ddiddordeb ganddyn nhw yn beth sy gan y sêr i’w ddweud na be sy gan Duw i’w ddweud?  Nid yw’n anodd credu ein bod fel cenedl o darn farn.
Ond, rheswm posib arall pam nad oes miloedd yn troi at Dduw, yn ein gwlad ac yn ein heglwysi, yw am nad yw’n tafod a’n gwefusau ni o dan reolaeth yr Ysbryd Glân. Daeth pobl yn aelodau yn ein heglwysi ni yn rhy rwydd. Roedden nhw’n cerdded llwybr esmwyth, heb feddwl am ymostwng i Air Duw a gadael i’r Ysbryd Glân eu meistroli. Ydy gwaith Duw yn cael ei rwystro am nad ydyn ni yn gadael i’r Arglwydd ein rheoli? Mae’n hawdd ei alw’n Arglwydd a Duw, ac eto dal ati i wrthod plygu i’w ewyllys.

Ydyn ni’n byw fel mae’r efengyl am i ni fyw? Ydyn ni eisiau cael ein llenwi â’r Ysbryd Glân? Mae gan Dduw neges i’n cenhedlaeth ni – fydd e’n gallu’n defnyddio ni i’w chyhoeddi? 

